
Yamakritam Jagannatha Stotram

યમકૃતં જગન્નાથસ્તોત્રમ્

યમ ઉવાચ ।
નમસ્તે દેવદેવેશ સૃષ્ટિસ્થિત્યન્તકારણ॥ ૧૬॥
ત્વયિ પ્રોતમિદં સર્વં સૂત્રે મણિગણા યથા ।
ત્વયા ધૃતં ત્વયા સૃષ્ટં ત્વયા ચાપ્યાયિતં જગત્॥ ૧૭॥
ચન્દ્રસૂર્યાદિરૂપેણ નિત્યં ભાસયસેઽખિલમ્ ।
વિશ્વેશ્વરં જગદ્યોનિં  વિશ્વાવાસં જગદ્ગુરુમ્॥ ૧૮॥
વિશ્વસાક્ષિણમાદ્યન્તવર્જિતં   પ્રણમામ્યહમ્ ।
નમઃ પરમકારુણ્યજલસમ્ભૃતસિન્ધવે॥ ૧૯॥
પરાપરપરાતીતવિભવે વિશ્વસમ્ભવ॥ ૨.૨.૨૦॥
ભવસન્તાપનીહારભાનવે દીનબન્ધવે ।
સ્વમાયારચિતાશેષવિભવે ગુણરજ્જવે॥ ૨૧॥
નમઃ કમલકિઞ્જલ્કપીતનિર્મલવાસસે ।
મહાહવરિપુસ્કન્ધ કૃન્તચક્રાય  ચક્રિણે॥ ૨૨॥
દંષ્ટ્રોદ્ધૃત  ક્ષિતિભૃતે ત્રયીમૂર્તિમતે   નમઃ ।
નમો યજ્ઞવરાહાય ચન્દ્રસૂર્યાગ્નિચક્ષુષે॥ ૨૩॥
નરસિંહાય   દંષ્ટ્રોગ્રમૂર્તિદ્રાવિતશત્રવે    ।
યદપાઙ્ગવિલાસૈકસૃષ્ટિસ્થિત્યુપસંહૃતિઃ ॥ ૨૪॥
ઉચ્ચાવચાત્મકો હ્યેષ ભવઃ સમ્ભવતે મુહુઃ  ।
તમમું નીલમેઘાભં નીલાશ્મમણિવિગ્રહમ્॥ ૨૫॥
નીલાચલગુહાવાસં પ્રણમામિ કૃપાનિધિમ્ ।
શઙ્ખચક્રગદાપદ્મધારિણં શુભદાયિનમ્॥ ૨૬॥
પ્રણતાશેષપાપૌઘદારિણં મુરવૈરિણમ્ ।

નમસ્તે કમલાપાઙ્ગ  સઙ્ગસંસ્કારચક્ષુષે ॥ ૨૭॥
શ્રીવત્સકૌસ્તુભોદ્ભાસિ મનોહૃદ્વ્યૂઢવક્ષસે ।
યત્પાદપઙ્કજદ્વન્દ્વસંશ્રયૈશ્વર્યભાગિની॥ ૨૮॥
શ્રીઃ સંશ્રિતા જનૈઃ શશ્વત્પૃથગૈશ્વર્યદાયિની ।
યા પરાપરસમ્ભિન્ના પ્રકૃતિસ્તે  સિસૃક્ષયા॥ ૨૯॥
નિર્વિકારં   પરં બ્રહ્મ વિકારિ સસૃજેંઽજસા ।
સર્વલક્ષણસમ્પૂર્ણા લક્ષિતાં શુભલક્ષણૈઃ ।
લક્ષ્મીશોરસિ નિત્યસ્થા લક્ષ્મીં  તાં પ્રણમામ્યહમ્॥ ૨.૨.૩૦॥
ઇતિ શ્રીસ્કન્દપુરાણે વૈષ્ણવખણ્ડે પુરુષોત્તમજગન્નાથમાહાત્મ્યે

દ્વિતીયાધ્યાયાન્તર્ગતં યમકૃતં જગન્નાથસ્તોત્રં સમાપ્તમ્ ।
સ્કન્દપુરાણ । વૈષ્ણવખણ્ડ । પુરુષોત્તમખણ્ડ । અધ્યાય ૨/૧૬-૩૦॥

